ЎЗБЕКИСТОН  РЕСПУБЛИКАСИ  НОМИДАН
Ҳ  У  К  М

2023 йил март ойининг 16 куни жиноят ишлари бўйича Фарғона вилояти Данғара туман судининг очиқ суд мажлисида, ўз биносида бўлиб, раислик қилувчи Х.Сотволдиев, халқ маслахатчилари М.Қулматова, Г.Мелибоевалардан иборат таркибда, А.Сотволдиевнинг котиблигида, тарафлардан давлат айбловчиси Данғара туман прокурори ёрдамчиси А.Абдурараззаков, судланувчи А.Абдужалилов, унинг адвокати А.Эркабоев, жабрланувчи Ш.Хайитовлар иштирокида 1-1509-2301/62-сонли жиноят ишини кўриб чиқди. Иш ҳужжатларига кўра:

Абдужалилов Азизбек Ойбек ўғли 12.10.2000 йилда Қўқон шаҳрида туғилган, миллати ўзбек, Ўзбекистон Республикаси фуқароси, маълумоти тугалланмаган олий, оиласидан ажрашган бир нафар фарзанди бор, Тошкент шаҳридаги Ал Бухорий номидаги университетнинг сиртқи бўлими 2-курс талабаси, муқаддам судланмаган, Қўқон шаҳар Хабибий кўчаси 23-уйда рўйхатда туриб, Данғара тумани Янгизамон МФЙ, 2-тор Тадбиркорлар кўчаси 12-уйда яшайди, 2022 йил               20 ноябрь куни Ўзбекистон Республикаси ЖПКнинг 221-моддасига асосан ушланган, 
2022 йил 22 ноябрь куни “қамоққа олиш” тарзидаги эҳтиёт чораси қўлланилган, айблов хулосаси нусхасини 17.02.2023 йилда олган, 

Ўзбекистон Республикаси ЖКнинг 267-моддаси 2-қисми “г” банди билан айбланган.

Суд, судланувчи, жабрланувчининг кўрсатувларини тинглаб, жиноят иши ҳужжатларини ўрганиб чиқиб ҳамда ишда мавжуд бўлган далилларга баҳо бериб, қуйидагиларни

А  Н  И  Қ  Л  А  Д  И :

Судланувчи Абдужалилов Азизбек Ойбек ўғли 2022 йил 19 ноябрь куни соат 23:48 ларда Данғара тумани Катта Амиробод МФЙ Янгидиёр кўчаси 49-уйни олдига келиб, фуқаро Қосимов Дилшод Махмудовични уйидан чақириб, гаплашиб турган вақтда, шу ердан Ласетти русумли оқ рангли 40 Y 957 CA давлат рақамли автомашинасини бошқариб ўтиб кетаётган фуқаро Хайитов Шукуржон Исломкулович нима бўлаётганлигини билиш мақсадида уларни олдига тўхтаб, автомашинасини ўчирмасдан калитини ўзида қаровсиз очиқ ҳолатда қолдириб машинасидан тушиб уларни олдига келиб, Д.Қосимов билан гаплашиб чалғиб турганлигидан фойдаланиб, Ш.Хайитовни автомашинасига ўтириб, ҳодиса жойидан юргизиб, Ш.И.Хайитовни тўхтатишига ҳам қарамасдан номаълум томонга бошқариб олиб қочиб кетган.
Ҳодиса содир бўлган жойни кўздан кечириш давомида Данғара тумани Катта Амиробод МФЙ Янгидиёр кўчаси 49-уйни кузатув камераларига юқоридаги воқеа ҳолати тушган видеотасвирлар далилий ашё тариқасида олинган.
Олиб борилган тезкор тергов харакатлари давомида айбланувчи А.О.Абдужалилов жабрланувчи Ш.И.Хайитовга тегишли Ласетти русумли оқ рангли 40 Y 957 CA давлат рақамли атвомашинасини Фурқат тумани Ардахшон МФЙ Узунчек қишлоғи худудидаги "Мадина-Мубина-Бегим" фермер хўжалиги ер майдонига бошқариб бориб, автомашина лойга ботиб қолган ҳолатда ташлаб кетганлиги аниқланиб, автомашина тегишли ҳужжатлар билан расмийлаштирилиб, далилий ашё тариқасида олинган.
Судда судланувчи Абдужалилов Азизбек Ойбек ўғли ўзига нисбатан эълон қилинган айбловга иқрор бўлиб 19.11.2022 йил куни онаси Абдужалилова Наргизахон билан эрталаб бозорга чиққани, шу куни соат 17:00 ларда бозордан онаси билан бошқарувидаги Нексия-3 русумли 
40 G 796 UA давлат белгили автомашинада уйга келганлари, онасини уйга ташлаб, ўртоқлари билан ўтириши борлигини айтиб, автомашинада уйдан чиқиб кетгани, кейин ўртоқлари билан кўришиб, бирга овқталаниб, гаплашиб ўтирганлари, соат 22:00 ларда онаси қўнғироқ қилиб, мазаси бўлмаётгани, уйга келишини айтгани, шунда ўзи билан бирга ўтирган Фаррух исмли танишини Қўқон шаҳар Мингтерак кўчаси 36-уйга ташлаб, уйига яъни яшаш хонадони жойлашган Данғара тумани Янгизамон МФЙга келиб, маҳаллага бурилганида, миясига ҳар ҳил фикрлар келиб, ичидаги жин “қоч, бу ердан” деб айтганлиги учун, ортидан кимдир қувлаётгандек туюлгани, маҳалладан қайтиб чиқиб, Данғара тумани Қизилмушт қишлоғи томонга қараб юргани, йўлда кетаётганида онасини тоғаси Жўраев Мухаммадалига қўнғироқ қилиб, ортидан кимдир қувлаётганлигини, қўрқиб кетаётганлигини, телефондаги сухбатни узиб қўймасликни айтиб, автомашинасини тўхтамасдан ҳаракатлантириб, кетаётганида йўлни ўзига нисбатан ўнг томонида чироқ ёниб турганлигини кўргани, тоғаси бирор одам бўлса, ўша билан гаплашиб туришини айтганлиги учун чироқ ёниб турган бинони олдига боргани, ичкаридан ёши катта амаки чиқиб, дарвозани очгани, шундан сўнг автомашинасини ўша бинони ҳовлисига олиб кириб қўйгани, ўша бино эгасидан сув сўрагани, у қоровулхонасига киришини айтиб, ичкарига киритиб, чой бергани, шунда кўзига ўша бино эгаси бўлган киши ҳам қўзига шайтонга ўхшаб кўрина бошлагани, унга баланд овозда гапириб, унга ерга қарашини, кўзига қарамаслигини айтганида, ўша киши қоровулхонадан чиқиб кетгани, шунда ўзи ҳам ташқарига чиқиб, кўчага чиққани, автомашинаси бино ичида қолгани, йўлда ўтиб кетаётган автомашиналарни тўхтатганида, юкмашинаси тўхтагани, юкмашинаси ҳайдовчисига онасини касаллигини айтиб, уйига олиб қўйишини айтгани, уйини қаердалигини сўраганида, унга тўғрига кетаётганлигини айтгани, йўлда юкмашинаси хайдовчиси уйига шошаётганлигини айтганлиги учун унга шу ерда тушиб қолишини айтгани, у тўхтаганидан сўнг, юкмашинадан тушиб, ўша ердаги уйлардан бирини дарвозасини таққиллатгани, уй ичидан кейин билган Д.Қосимов чиққани, унга ҳам онаси касаллигини уйига олиб боришини айтганида у автомашинаси йўқлигини айтгани, бу пайтда туман қалинлаша бошлагани, узоқдан машина келаётганлигини кўриб, йўлни нариги томонига ўтиб автомашинани қўлини силкитиб, тўхтатгани, ушбу автомашина яқинлашганида Ласетти автомашинаси эканлигини билгани, олдидан бироз ўтиб кетиб тўхтагани, Ласетти автомашинаси ҳайдовчиси Ш.Хайитовни олдига борганида у автомашинадан тушиб, “ука тинчликми” деб сўрагани, унга ҳам онасини касаллигини, уйимга олиб бориб қўйишини айтгани, Ш.Хайитов Д.Қосимов билан таниш бўлганлари учун уни олдига қараб юргани, шунда ичидаги жин “тезроқ онангни олдига бор” деб тинмасдан айтганлиги учун автомашина ҳайдовчиси автомашинасидан узоқлашганини кўриб, ўт олиб турган автомашинасига ўтириб, у ердан кетиб юборгани, онасини олдига бориш учун автомашинада тўхтамасдан ҳаракатлангани, уйга кетаяпман деб ўйлаб, туманли об-хавода дала ер майдонига бориб қолгани, йўлда орқани кўрсатувчи ойнага қараганида яна унга жин қараб тургандай туюлгани учун, автомашинани орқани кўрсатувчи ойнасини юлиб олиб, уни синдириб ташлаб юборгани, бундан ташқари автомашинадаги антирадардан ҳам овоз келгани сабабли уни хам отиб юборгани, шу вақтда ўзиники ёки автомашина эгасини телефон аппарати жиринглагани, жиринглаган телефон аппаратини ҳам ойнадан отиб юборгани, иккинчи телефон жиринглаганида уни ҳам ойнадан отиб юборгани, лекин телефон аппаратларини ва орқани кўратувчи ойнани қаерга отиб юборганлигини билмаслгини, “уйга кетяпман” деб ўйлаб автомашинани тўхтатмасдан ҳаракатланиб кетавергани, охири автомашина тўхтаб, юрмай қолгани, лойга ботиб қолганлиги учун жойидан қўзғалмагани, автомашина эшигини очганида, дала ер майдонида эканлигини билгани, атрофида турли жинлар юрганлиги учун қўрқиб, автомашинадан тушмагани, автомашина салонидаги ёритиш чироғини ҳам ўрнидан узиб олиб, уни ҳам отиб юборгани, жинлар пайпоғини нажас эканлигини айтганлиги учун пайпоғини ечиб ташлагани ва автомашина ичида ухлагани, уйқудан турганида тонг отгани, уйга кетиши керак деб ўйлаб автомашинадан тушгани, пиёда юриб, зовур ёки сойни сувини кечиб ўтгани, кийимлари хўл бўлгани, пиёда юриб бориб, асфальт қопламали йўлга чиққани, йўловчи Дамас автомашинасини тўхтатиб, уйига кетгани, аввал ҳам кўзига жинлар кўриниб, вас-вас бўлганида оила аъзолари ўша вақтларда муллага олиб бориб бир неча маротаба ўқитиб келишгани, Ш.Хайитовни автомашинасини талон-торож қилмқочи бўлмагани, уни қандай олиб қочганини ҳам билмаслигини, ўзини автомашинаси борлигини, бошқа автомашинага эхтиёжи йўқлигини, ҳозирда оила аъзолари томонидан етказилган зарар тўлиқ қоплангани, ўзига нисбатан ёшлигини инобатга олиб қонуний енгиллик беришни сўради. 
Судда жабрланувчи Хайитов Шукуржон Исломкулович ўзига тегишли бўлган 40 Y 957 CA давлат белгили автомашинада Қўқон шаҳридан Тошкент шаҳрига, Тошкент шаҳридан Қўқон шаҳрига йўловчиларни ташиш билан шуғулланиб, шу йўл билан тирикчилик қилиб келиши, 2022 йил 19 ноябрь куни соат 23-00 ларда йўловчиларини манзилларига олиб бориб қўйиб, яшаш хонадони жойлашган Данғара тумани Доимобод қишлоғи томонга “Ғалаба-Доимобод” йўналишли мааҳаллий йўл билан кетмоқчи бўлгани, Катта Амиробод МФЙ ҳудудидаги йўл бўйлаб, қалин туман тушганлиги сабабли, 40 км/с тезликда ҳаракатланиб кетаётган вақтида Янгиобод қишлоғида яшовчи таниши Қосимов Дилшод Махмудовични уйини олдига етганида Д.Қосимов уйини олдида турганлигини кўриб ўтиб кетаётганида, ўзига нисбатан йўлнинг ўнг томонидан бир одам чиқиб, иккала қўлини силкитиб тўхтатгани, Д.Қосимовни кўрганлиги учун, тўхтатган одам Д.Қосимовни таниши бўлса, кузатгани чиққан бўлса керак деб ўйлаб, уни уйига етгунига қадар йўлда бўлса ўзи билан олиб кетиш учун тўхтагани, автомашинани ўчирмаган ҳолатда ерга тушганида олдига тўхтатган одам яъни кейин билган А.Абдужалилов югуриб важохат билан келиб, “ака Ғозиёғли маҳалласига ташлаб қўйинг, аям касал” деб гапиргани, шунда унинг юзига қарагани, 
24-25 ёшлардаги, соқол қўйган, бўйи 180 смлар йигит эканлигини, кўзларида қўрқув борлигини кўриб, Ғозиёғли маҳалласи Қўқон шаҳрида эканлигини, у томонга бормаслигини, уйига Доимобод қишлоғи томонга тўғрига кетаётганлигини айтганида, А.Абдужалилов ҳам Ғозиёғли маҳалласи тўғрида эканлигини, бирга олиб кетишини билдиргани, унинг гап сўзларидан маст бўлса керак деб ўйлагани, Д.Қосимов билан саломлашиш учун у томонга қараб юргани, автомашинадан таҳминан 5-10 метр узоқлашиб, Д.Қосимовга яқинлашаётганимда у “қаранг, мошинани олиб кетяпти” дегани, ортига қараганида, тўхтатган йигит автомашинасига ҳайдовчи ўриндиғига ўтириб у ердан кетиб юборгани, уни ортидан югуриб тўхташини айтгани, лекин масофа узоқ бўлгани ва туман бўлганлиги сабабли у ортидан югурганини, ортидан бақирганини, лекин у ердан кетиб юборганини, шундан ИИБга мурожаат қилгани, ҳозирда А.Абдужалиловга даъвоси йўқлигини, етказилган зарар тўлиқ қопланганини, унга енгиллик беришни сўради.
Судда гувоҳ Косимов Дилшоджон Махмудович 2022 йил 19 ноябрь куни кечқурун соат 23:00 ларда уйда телевизор кўриб дам олиб ётган вақтида кўчадан юк машинани тўхтаган овози ва ундан кейин бақир-чақир овозларни эшитгани, кўчада кимдир урушаётган деб ўйлаб, кўчага чиққунича кимдир  дарвозасини қаттиқ-қаттиқ уриб уйини чақиргани, унга чиқаётганлигини айтиб, дарвозани очгани, дарвозаси олдида ўзига нотаниш бўлган оқ сариқдан келган бир йигит кейинчалик билган А.Абдужалилов қўлида телефон билан тургани, у нимадандир хавотирда, шок ҳолатди эканлиги, у телефонини тутқазиб “шунга адресни тушунтириб юборинг, мен қаердаман ҳозир” деб гапиргани, ундан телефонини олиб, манзилни тушунтирмоқчи бўлганида у телефонини бермагани, у шундай гапириб, манзилни тушунтиришини айтгани, телефондаги одам “қаердасизлар, биз Боулинг метанни олдидан боряпмиз” деб айтганида, уларга тўғри юриб келиб, йўлни охиридан ўнг томонга бурилиб тўғрига юриб келса йўлни бўйида турганликларини айтгани, А.Абдужалилов телефонда ялиниб, ховлиқиб “тоға илтимос тезроқ келинглар” деб гапиргани, унга ўзини босиб олишини айтиб, нима бўлганлигини сўрагани, у онаси касаллигини онасини олдига олиб бориб қўйишини айтгани, унга тоғалари келаётганлигини, шошмай туришини айтгани, у тўхтамасдан онасини касаллигини, онасини олдига тезроқ бориши кераклигини айтиб такрорлайвергани, ундан уйини қаердалигини сўраганида Данғара тумани Доимобод қишлоғи томонни кўрсатиб, шу йўлдан тўғри борилса Янгизамон қишлоғини светофори олдидан чиқишини, ўнгга бурилса уйи эканлигини айтгани, ундан бир ўзи эканлигини бироз олдин ким билан жанжаллашганлигини сўрагани, у биров билан айтишиб қолганлигини, ўзини машинасини шу атрофда қолдириб келганлигини, машинаси ёниқ ҳолатдалигини гази ҳам тугаб бўлган бўлиши мумкинлигини айтгани, унга савол бериб гап олмоқчи бўлгани, лекин у саволларига ўлда-жўлда қилиб аниқ жавоб бермагани, қўлида телефони ўчирилмасдан қўнғироқ қилган одам билан алоқа узилмасдан тургани, у йўлдан ўтаётган автомашиналарни тўхтатишга уриниб, қўл силкитгани, бироқ туман бўлгани сабабли ҳеч қайси автомашина тўхтамагани, телефондаги одамга “тоға фақат телефонни ўчириб қўймасдан келинг” деб тўхтовсиз айтиб тургани, шу орада Қўқон шаҳри томондан оқ рангли Ласетти автомашинаси келиб, олдиларидан секинлаб ўтиб кетаётганида Данғара тумани Доимобод қишлоғида яшовчи таниши Хайитов Шукур эканлигини билгани, А.Абдужалилов йўлни наргини тарафидан келаётган автомашинани тўхтатгани, Ш.Хайитов Ласетти автомашинасида улардан таҳминан 15 метр нарироқда тўхтагани, А.Абдужалилов автомашина томонга югуриб бориб, ҳайдовчига “Ғозёғлига ташлаб қўйинг” деб айтгани, Ш.Хайитов автомашинасини моторини ўчирмасдан ундан тушиб “бўлди, бўлди, тинчликми, ха Дилшод” деб ўзи томонга юргани, у билан саломлашиб қучоқлашиб сўрашаётганларида А.Абдужалилов Ш.Хайитовни автомашинасида ўтириб, турган жойидан тез қўзғатиб у ердан кетиб юборгани, Ш.Хайитов уни ортидан югуриб, “тўхта, тўхта” деб қолгани, шундан сўнг ИИБга мурожаат қилганини баён қилди.
Судда гувоҳ Абдужалилов Ойбек Юлчиевич судланувчи А.Абдужалилов ўртанча фарзанди бўлишини, ўзи 13.11.2022 йил куни Россия Федерациясидан ишлаб келгани, ўғли Абдужалилов Азизбек оиласидан бир йил олдин ажрашгани, Россиядан келганидан сўнг, орадан бир-икки кун вақт ўтиб, ўғли билан гаплашганимда тўғри мулоқотга киришмагани, 
16.11.2022 йил куни турмуш ўртоғи ўғли Азизбекни ичига жин кириб олганлигини, онасига автомашина бошқариб кетаётганида орқа ўриндиқда бир чол билан гаплашиб юришларини айтганлигини билдириб, муллага ўқитгани боришини айтгани, ўғлини 16.11.2022 йил ва 17.11.2022 йил кунлари икки кун турмуш ўртоғи ўзини тоғаси Мухаммадали ака билан муллага олиб бориб ўқитиб келганлари, 19.11.2022 йил куни онасини кўргани боргани, ўша ерда 16:30 ларда ўғлига қўнғироқ қилиб, онасини бозордан олиб уйга олиб боришини, ўзи ҳам уйда бўлишини шомдан кейин уйга боришини айтгани, шу куни уйга боргани эриниб, катта ховлида ётиб қолгани, 20.11.2022 йил 00:00 лардан ўтиб, турмуш ўртоғи қўнғироқ қилиб, ўғли Азизбек уни бозордан олиб келганидан сўнг, ўртоғи Олимжон билан турмуш ўртоғини номида бўлган Нексия-3 русумли 40 G 796 UA давлат белгили автомашинани миниб чиқиб кетганлигини ҳозирга қадар келмаганлигини тоғаси Мухаммадали ака билан ўғлини Данғара тумани Янгиобод қишлоғи томондан излаб юрганлигини, ўғли Мухаммадали акага қўнғироқ қилиб, туманда ўша ерларда адашиб қолганлигини олиб кетишини айтиб қўнғироқ қилганлигини, излаб борганларида Нексия-3 русумли автомашиналари Данғара тумани Янгиобод қишлоғидаги автопаркда ўт олдирилган, эшиклари очиқ ҳолатда турганлигини, ўғлини эса хеч қаерда йўқлигини билдиргани, турмуш ўртоғига катта ховлидан ўзи ҳам олиб кетишларини бирга қидиришларини айтгани, уни тоғаси Мухаммадали ака билан Данғара тумани Катта Амиробод МФЙ ҳудудига соат 02:00 ларда етиб борганлари, йўлни ўнг томон четида ИИБ ҳодими турганлигини кўрганлари,  ИИБ ҳодимини олдида тўхтаганларида ўнг томонда эса машина трактор паркига ўхшаш жой борлигини кўргани, ҳовлида Нексия-3 русумли автомашиналари турганлигини билгани, ўша ерга борганида ўғли Азизбек ўзини автомашинасини шу ерга қўйиб, кўчадан пиёда юриб, ўша йўлдан ўтиб кетаётган Ласетти русумли оқ рангли автомашинани тўхтатиб, ушбу автомашинани эгаси чалғиган вақтда олиб қочиб кетганлигини, Ласетти автомашинаси ҳайдовчиси ҳам ўғлини излаётганлигини билганини баён қилди.
Судда гувоҳ Юлдашев Машрабжон Муротович 2019 йилда ўғли Муротов Ифтихорни номига қишлоқларида “Мадина-Мубинабегим” фермер хўжалигини ташкил қилиб, унга рахбар сифатида иш бошлагани, ўша вақтдан буён фермер хўжалиги иш бошқарувчиси бўлиб ишлаб келаётгани, 20.11.2022 йил куни соат 06:00 ларда шу фермер хўжалигидаги чорва молларига қараётган вақтида, фермер хўжалигига қарашли дала ер майдони ичига бир машина чироқларини ёқиб кириб келиб тўхтаб турганлигини кўргани, тонг ёришмаганлиги ва туман тушганлиги учун автомашинани дала ер майдонини ёнидаги зовур олдидан ўтган йўл четида тўхтаб турибди деб ўйлагани, соат 07:00 ларда махалладаги тўйга нахорги ошга бориши керак бўлгани сабабли машинани олдига бормасдан соат 06:40 ларда дала шийпонидан чиқиб тўйга кетгани, шу куни соат 14:00 ларда тўйдан чиқиб дала шийпонга қайтиб келганида оқ рангли автомашина ўзини дала ер майдони ичида турган эканлигини, орадан бироз вақт ўтиб укаси Юлдашев Шокиржон ва фермер хўжалигиишчиси Хуморов Улфатжон хам шийпонга келганлари, улар билан гаплашганида улар машина олдига бориб кўришганида машина очиқ эканлигини, калити ва пульти хам ичида эканлигини айтганлари, шундан сўнг бу машина эгаси  маст холатда далага кириб кетиб шу ерга ташлаб кетгандир, ўзига келса олиб кетар деб ўйлаб машинага бормагани, чунки бу далага буғдой сепиб, сув қўйилган бўлгани, шу куни соат 17:00 ларга қадар кутганлари, лекин автомашинага хеч ким келмагани, шундан сўнг укаси билан бирга машинани олдига борганлари, ушбу машинадан шубхаланганлиги учун машина ичини кўздан кечирганида машина хужжатлари, калити ва пульти ичида тургани, кейин машинани лойга ботиб қолган жойидан олиб чиқиш учун машинага ўтириб, ўт олдирганида машина ўт олгани, кейин ука ва ишчилари машинани лойдан чиқариб, дала ичидан олиб чиқиб шийпонга олиб келиб қўйганлари, сўнг машина дала майдонида, лой ҳолатда қаровсиз ҳолатда қолдириб кетилганлиги ҳақида бирор шахсга хабар бермаганлари, буни сабаби ушбу автомашина эгаси келиб қолса бериб юбориш ниятида кутиб турганлари, ушбу автомашинани ичидан ҳеч нарса олмаганлари, эртаси куни яъни 21.11.2022 йил куни қишлоқ профилактика инспекторига дала ер майдонимизга ташлаб кетилган Ласетти русумли автомашинани шийпонга олиб келиб қўйганликларини, автомашина эгасини кечадан буён кутаётганликларини лекин хеч ким келмаганлигини айтганларини, автомашинадан бироз олдинда ер майдонидаги буғдой ўсимликлари орасида антирадар қурилмаси, уни олдида бир жуфт ечиб кетилган пайпоқ ва ундан сўнг эса антирадар қурилмаси кабели топганларини, профилактика инспектори ушбу автомашинани қидириб юрганликларини баён қилганлигини билдирди.
Судда Жўраев Мамадали Кимсанович А.Абдужалиловнинг онаси  Н.Абдужалиловани тоғаси бўлишини, ноябрь ойларида жияни Н.Абдужалилова ўғли А.Абдужалиловни кўзига жинлар кўринаётганлигини, уни муллага ўқитишлари кераклигини илтимос қилгани, шундан сўнг 2-3 марта таниш муллаларга А.Абдужалиловни онаси билан бирга олиб бориб ўқитганлари, дам солдирганлари, уни отаси эса ўша пайтларда Россия Федерациясида ишлаш учун кетган бўлгани, ҳақиқатан ҳам 19.11.2022 йилда А.Абдужалилов қўнғироқ қилиб, кўзига ёмон нарсалар кўринаётганлигини, қаерда юрганлигини билмаётганлигини, қўрқиб кетаётганлигини, телефонда алоқани узиб қўймаслигини айтгани, у билан телефонда алоқани узмасдан гаплашиб турганлари, хақиқатан ҳам А.Абдужалилов ўша куни қандайдир жинлар билан оғзаки жанжаллашиб, уни тинч қўйишларини айтиб бир неча маротаба бақиргани, бу пайтда ўзи алоқада бўлгани учун уни гапларини эшитгани, орада қайсидир бир хонадонга кириб, уни ҳам кўзлари ёнаётганлигини айтиб, автомашинасини ташлаб қочиб кетганлигини айтгани, уни ўша куни қидириб топа олмаганларини баён қилди.  
Суд, судланувчи А.Абдужалиловнинг жиноий хатти-харакатлари дастлабки тергов органи томонидан Ўзбекистон Республикаси ЖК 
267-моддаси 2-қисми “г” банди билан тўғри квалификация қилинган деб ҳисоблайди. 
Чунки, судда аниқланган ҳолатларга кўра А.Абдужалиловнинг ўзини Нексия-3 русумли 40 G 796 UA давлат белгили транспорт воситаси бўлиб, Ш.Хайитовга тегишли “Ласетти” русумли автомашинани талон-торож қилиш мақсадида олиб қочганлиги етарли далиллар билан исботланмади.
Ўзбекистон Республикаси Олий суди Пленумининг 1996 йил 16 декабрь кунги “Транспорт воситаларини олиб қочиш ишлари бўйича 
суд амалиёти ҳақида” 37-сонли Қарорининг 3-бандида “Транспорт воситасини ўғирлаш мақсадисиз олиб қочиш фақат тўғри қасд билан амалга оширилади. Айбдор транспорт воситасини олиб қочганда талон-торож мақсадини кўзлаган бўлса, унинг ҳаракатлари қилмишнинг хусусиятидан келиб чиқиб, ЖК 267-моддаси иккинчи қисми “г” банди ёки учинчи қисми “в” банди билан квалификация қилиниши лозим. Бундай ҳаракатларни, тегишлича, ЖК 164, 166 ёки 169-моддаси билан қўшимча квалификация қилиш талаб этилмайди” деб раҳбарий тушунтириш берилган.
Шунингдек, Ўзбекистон Республикаси Олий суди Пленумининг 
2018 йил 24 августдаги “Далиллар мақбуллигига оид жиноят-процессуал қонуни нормаларини қўллашнинг айрим масалалари тўғрисида”ги 24-сонли Қарорининг 1-бандида “Судларнинг эътибори шахс унинг жиноят содир этишда айбдорлиги қонунда белгиланган тартибда исботлангунга қадар айбсиз ҳисобланиши ҳақидаги Ўзбекистон Республикасининг Конституциясида мустаҳкамланган айбсизлик презумпциясига риоя этиш зарурлигига қаратилсин. Шу муносабат билан суриштирув, дастлабки тергов органлари ва суд томонидан ҳар бир жиноят ишини юритишда 
жиноят-процессуал қонуни нормаларига қатъий амал қилиш шартлиги тўғрисида Ўзбекистон Республикасининг Жиноят-процессуал кодекси 
6-бандида жабрланувчи, гувоҳ, гумон қилинувчи, айбланувчи, судланувчининг суриштирувдаги, дастлабки терговдаги судда далиллар мажмуи билан ўз тасдиғини топмаган кўрсатувларидан олинган бўлса мақбул эмас деб топилади” – деб кўрсатилган.
Ўзбекистон Республикаси Жиноят процессуал кодекси:
11-моддасида Судья, прокурор, терговчи, суриштирувчи, ҳимоячи, шунингдек жиноят ишини юритишда иштирок этувчи барча шахслар Ўзбекистон Республикаси Конституцияси, ушбу Кодекс ва Ўзбекистон Республикасининг бошқа қонунларига аниқ риоя этишлари ва уларнинг талабларини бажаришлари шартлиги;
22-моддасида Суриштирувчи, терговчи, прокурор ва суд жиноят юз берганлигини, унинг содир этилишида ким айбдорлигини, шунингдек у билан боғлиқ барча ҳолатларни аниқлаши шартлиги;
Иш бўйича ҳақиқатни аниқлаш учун фақат ушбу Кодексда назарда тутилган тартибда топилган, текширилган ва баҳоланган маълумотлардан фойдаланиш мумкинлиги;
Иш бўйича исботланиши лозим бўлган барча ҳолатлар синчковлик билан, ҳар томонлама, тўла ва холисона текшириб чиқилиши кераклиги, ишда юзага келадиган ҳар қандай масалани ҳал қилишда айбланувчини ёки судланувчини ҳам фош қиладиган, ҳам оқлайдиган, шунингдек унинг жавобгарлигини ҳам енгиллаштирадиган, ҳам оғирлаштирадиган ҳолатлар аниқланиши ва ҳисобга олиниши лозим; 
23-моддасида гумон қилинувчи, айбланувчи ёки судланувчи унинг жиноят содир этишда айбдорлиги қонунда назарда тутилган тартибда исботлангунга ва қонуний кучга кирган суд ҳукми билан аниқлангунга қадар айбсиз ҳисобланиши;
-гумон қилинувчи, айбланувчи ёки судланувчи ўзининг айбсизлигини исботлаб бериши шарт эмаслиги;
-айбдорликка оид барча шубҳалар, башарти уларни бартараф этиш имкониятлари тугаган бўлса, гумон қилинувчи, айбланувчи ёки судланувчининг фойдасига ҳал қилиниши лозимлиги, қонун қўлланилаётганда келиб чиқадиган шубҳалар ҳам гумон қилинувчининг, айбланувчининг, судланувчининг фойдасига ҳал қилиниши кераклиги кўрсатилган.
Шу сабабли, А.Абдужалиловнинг жиноий хатти-ҳаракатларини Ўзбекистон Республикаси ЖКнинг 267-моддаси 2-қисми “г” бандидан 
267-моддаси 1-қисмига қайта квалфикация қилиш лозим бўлади.
Судланувчи А.Абдужалиловнинг Ўзбекистон Республикаси Жиноят кодексининг 267-моддаси 1-қисмида назарда тутилган жиноятни содир этганликдаги айби ўз айбига иқрор бўлиб берган кўрсатувларидан ташқари жабрланувчи ва гувоҳларнинг суддаги кўрсатувлари, хабарнома, нарсани олиш баённомаси, унга илова фотосуратлар, тайинланган экспертиза хулосалари, ходиса содир бўлган жойни кўздан кечириш баённомаси, унга илова фотосуратлар, ашёвий далил деб эътироф этиш ва жиноят ишига қўшиш қарори ҳамда судда текширилган жиноят ишида тўпланган бошқа ҳолис далиллар мажмуи билан тасдиғини топди.
Ўзбекистон Республикаси Олий суди Пленумининг 2006 йил 
3 февралдаги “Судлар томонидан жиноят учун жазо тайинлаш амалиёти тўғрисида”ги қарорининг 3-қисмида - “Жиноят кодексининг 8, 54-моддалари мазмунига кўра, жазо адолатли бўлиши – ҳар бир ҳолатда индивидуал тайинланиши, жиноятнинг хусусияти ва ижтимоий хавфлилик даражасига, айбдорнинг шахсига, шунингдек жазони енгиллаштирувчи ва оғирлаштирувчи ҳолатларга мувофиқ бўлиши керак”, 5-қисмида - “Судлар ижтимоий хавфи катта бўлмаган, шунингдек унча оғир бўлмаган жиноятларни содир этишда айбдор деб топилган ва жамиятдан ажратмаган ҳолда ахлоқан тузатилиши мумкин бўлган шахсларга нисбатан озодликдан маҳрум қилиш билан боғлиқ бўлмаган жазолар тайинлаш учун қонунда мавжуд барча имкониятлардан тўлиқ фойдаланишлари керак” деб раҳбарий тушунтиришлар берилган.
Суд, судланувчи А.Абдужалиловга жазо тури ва унинг меъёрини тайинлашда, юқоридаги Ўзбекистон Республикаси Олий суди Пленуми қарори тушунтиришларига амал қилиб, жазони оғирлаштирувчи ҳолатлар мавжуд эмаслигини, содир қилинган жиноятнинг ижтимоий хавфлилик даражасини, айбига иқрорлигини, қилмишидан чин кўнгилдан пушаймонлигини, муқаддам судланмаганлигини, етказилган зарар тўлиқ қопланганини, яшаш жойидан ижобий тавсифланганини, оилавий шароитини, ёшлигини енгиллаштирувчи ҳолат сифатида эътиборга олиб, А.Абдужалиловни хулқини жамиятдан ажратмаган ҳолда ҳам тузатиш мумкин деган қатъий хулосага келиб, Жиноят кодексининг 57-моддасини қўллаб, озодликдан махрум қилиш билан боғлиқ бўлмаган жазо тайинлашни ва Абдужалилов Азизбек Ойбек ўғлига нисбатан қўлланилган “қамоққа олиш” тарзидаги эхтиёт чораси бекор қилиб, дарҳол суд залида қамоқдан озод қилишни лозим топади.
Суд, ЖПКнинг 211-моддаси тартибида хукм қонуний кучга кирганидан сўнг ашёвий далил орқани кўрсатувчи ойналари синган кўзгуни белгиланган тартибда йўқ қилишни, бир дона “ДВД” дискни жиноят иши билан сақлашни, бир дона “Neoline 7500” номли антирадар қурилмасини қонуний эгаси Ш.Хайитовга, бир дона “Iphone” русумли уяли телефон аппаратини қонуний эгаси А.Абдужалиловга қайтаришни белгилашни лозим топади.
Юқоридагиларга кўра, Ўзбекистон Республикаси ЖПКнинг 454-457, 462-463, 465-468, 471, 473-моддаларига амал қилиб, суд

Судланувчи Абдужалилов Азизбек Ойбек ўғли Ўзбекистон Республикаси ЖК 267-моддаси 1-қисми билан айбли деб топилсин.
Судланувчи Абдужалилов Азизбек Ойбек ўғлига Ўзбекистон Республикаси ЖК 267-моддаси 1-қисми билан ЖКнинг 57-моддасини қўллаб яшаш жойи Данғара тумани Янги замон МФЙ Тадбиркорлар кўчаси 12-уйни у ёки бу сабаб билан сутканинг соат 2000 дан 0700 га қадар чиқишини чеклашдан иборат 4 (тўрт) йил озодликни чеклаш жазоси тайинлансин.
Ўзбекистон Республикаси ЖКнинг 62-моддаси тартибида судланувчи А.Абдужалиловнинг эхтиёт чораси сифатида 2022 йил 20 ноябрь кунидан 
2023 йил 16 март кунига қадар 3 ой 24 кун қамоқда сақланган кунлари тайинланган жазодан чегириб ташланиб, А.Абдужалиловга узил-кесил 
яшаш жойи Данғара тумани Янги замон МФЙ Тадбиркорлар кўчаси 12-уйни у ёки бу сабаб билан сутканинг соат 2000 дан 0700 га қадар чиқишини чеклашдан иборат 3 (уч) йилу 8 (саккиз) ой 6 (олти) кун озодликни чеклаш жазоси қолдирилсин.
Судланувчи Абдужалилов Азизбек Ойбек ўғлига қуйидаги қўшимча тақиқлар (чеклашлар) юклансин:
- маҳкумни назорат қилувчи органнинг розилигисиз яшаш, ўқиш жойини ўзгартирмаслик.
Жазо ўташ муддати А.Абдужалилов жазони ижро этиш инспекциясида ҳисобга қўйилган кундан бошлаб ҳисоблансин.
Ҳукмни ижро этиш Данғара туман ИИБ жазони ижро этиш органига юклатилсин.
Судланувчи Абдужалилов Азизбек Ойбек ўғлига нисбатан қўлланилган “қамоққа олиш” тарзидаги эхтиёт чораси бекор қилинсин ва дарҳол суд залида қамоқдан озод қилинсин.
Жабрланувчи Ш.Хайитовга етказилган моддий ва маънавий зарар тўлиқ қоплангани инобатга олинсин.
Хукм қонуний кучга кирганидан сўнг ашёвий далил орқани кўрсатувчи ойналари синган кўзгу белгиланган тартибда йўқ қилинсин, бир дона “ДВД” диск жиноят иши билан сақлансин, бир дона “Neoline 7500” номли антирадар қурилмаси, қонуний эгаси Ш.Хайитовга, бир дона “Iphone” русумли уяли телефон аппарати қонуний эгаси А.Абдужалиловга қайтарилсин.
Ҳукмдан норози тарафлар ҳукм эълон қилинган кундан бошлаб, судланувчи ва жабрланувчи эса ҳукм кўчирма нусхасини олгандан сўнг йигирма сутка муддат ичида шу суд орқали Фарғона вилоят судига аппеляция тартибида шикоят қилиш ва прокурор протест келтириш ҳуқуқига эгадирлар.

